
Enformaziuns y Comunicaziuns

Liturgia: Chi co oress avëi dé por dé i tesć dla liturgia con impulsc spirituai, i ciafa inće 
te internet. Por talian sön le sît www.laparola.it, por todësch sön www.katholisch.de.

La Crusc: En lönesc ai 24 d’agost èl festa de San Berto Apostul. Ales 7:30 pëia ia da San 
Linert demez la prozesciun por jì sö La Crusc. Lassö èl ales 9:30 la Mëssa con adoraziun 
dla crusc y dedô les ores d’adoraziun por vocaziuns. Ales 15:00 benedisciun y conclujiun.

KVW Al Plan-La Pli: Le KVW Al Plan - La Pli mët da jì en jöbia ai 10 de setëmber en 
pelegrinaje a Maria Luschari (Tolmezzo). An pëia ia ales 6:40 d’La Pli - plaza dal lat, 
ales 7:00 a Al Plan - plaza dal Cone, ales 7:15 a Longega. An và por Puster, Lienz, Spital, 
Villach y Camporosso, y da enlò sö cole lift fina al santuar. Ales 11:00 saràl la Mëssa 
y dedô marëna deboriada te na ostaria dal post. Le iade con bus, marëna y lift costa 
45,00€. Al è da s’anunzié anter i 8 de setëmber pa Hartmann Frontull al 347/2388302 o 
pa Marta Erlacher Feichter al 339/8152358.

Raiun Sozial: Le Raiun Sozial Val Badia chir da atira geniturs afidatars/na familia por 
en afidamont d’en möt. Sii pêrs con o zonza mituns, o inće porsones sores pò se mëter 
a desposiziun por daidé families en dificolté co n’è al momont nia bones da ti sté dô a 
sü mituns. Le möt o la möta pò sté por en tomp cört o lunch pla familia afidatara, mâ ia 
por le dé o inće dé y net, aladô dal debojügn. La familia vën arjignada ca y acompagnada 
dai sorvisc dan y dertan l’afidamont. Enformaziuns ciafun al 0474/412529 (Christine 
Schuster) o a pflegeanvertrauung@bzgpust.it, o te Raiun Sozial al 0474/524552.

Sorvisc ai Jogn/1: Le Sorvisc ai Jogn lascia alessëi che en lönesc ai 17 d‘agost mët 
man le curs de creativité a contat con la natöra, por düć chi dla mesana co s’à scrit ete. 
An s’encunta ales 14:00 tal atelier dal bosch de Irina Tavella a Al Plan de Mareo. Por 
enformaziuns cherdé sö Verena al 342/8427430.

Sorvisc ai Jogn/2: Eniann festejëia le Sorvisc ai Jogn sü 30 agn d’ativité. Por cösta 
ocajiun vëgnel motü da jì en concurs de fotografia sot al tema ”Jonëza è...”. Le regolamont 
y dötes les enformaziuns è da ciafé te internet sön www.jogn.org. Termo da mené ete les 
fotografies è i 31 d’otober 2015.

Jogn: Aste dai 13 ai 19 agn? Ne saste nia ći fà śën d’isté? Oresste podëi ćiarié le telefonn 
o te mangé la pizza? Tol pert al proiet JABA, và te istituziuns publiches a fà esperionzes 
de laûr y ciafa bonns che te pos baraté ete te botëghes, pizzeries y.e.e. Ćiara sot al sît 
internet www.saj jaba.it o telefonëia al Sorvisc ai Jogn Val Badia tel 0474/523070.

Dal Vagnele dô San Jan 6, 51 - 58
Te chël tomp ti à Gejù dit ala meja: 51Iu sun le 

pan vì co è gnü jö dal cì. Sce önn mangia de cösc 
pan, viaràl por dagnora. Le pan che iu darà è mia 
ćern, i la dà ca por la vita dal monn.

52Danlò se stritâ i iüdes y dijea: Co sciafiel pa da 
nes dé söa ćern da mangé? 53Gejù ti à dit: Amen, 
amen, i ves diji: Sc’i ne mangëis nia la ćern dal 
Fi dal Om y ne boëis nia so sanch, n’ëise nia la 
vita te os. 54Chël co mangia mia ćern y bër mio 
sanch à la vita eterna, y iu le ressoriarà l’ultimo 
dé. 55Deache mia ćern è veramonter na spëisa, y 
mio sanch è veramonter na boanda.

56Chël co mangia mia ćern y bër mio sanch, 
chël romagn te mè y iu romagni te ël. 57Desche le 
Pere co à la vita m’à mené mè y desche iu viri tres 
le Pere, ensciö saràl vignönn co mangiarà mè, co 
viarà tres mè.

58Cösc è le pan co è gnü jö dal cì. Con cösc n’èra 
nia desco con le pan che i peri â mangé y è empò 
morć. Chël endere co mangia de cösc pan, viarà 
por dagnora.

Parora dal Signur. - Lalt a té, Gejù Crist!

Chël co mangia cösc pan, vir!

Iolan che t’es gnü pan por nos!
I Te rengraziun,
che T’es gnü pan por nos,
che nos gnun comunité en Te
che tö nes scinches Vita.

I te periun:
lascesse donté pan por i atri,
lascesse partì, desche tö partësces,
che i scincunse ennant Töa vita.

Eleonore Beck




